
1. Introdución 
A xeración Z, que actualmente está a cursar Bacharelato, caracterízase polo dominio da tecnoloxía 
e o consumo de contidos audiovisuais nas redes sociais. A aplicación da metodoloxía de 
aprendizaxe baseada en proxectos (ABP) no ensino en xeral, e nas ciencias en particular 
tradúcese nun incremento da motivación no alumnado. É por iso que, a elaboración de pezas 
audiovisuais de divulgación científica para compartir na rede pode ser unha estratexia útil para 
fomentar a motivación pola aprendizaxe e a cultura científica no alumnado. 
2. Fundamentación teórica 
A xeración Z está formada por grandes comunicadore/as e xeradore/as de contido, sobre todo 
audiovisual, rápido e efémero (Espiritusanto, 2016). Segundo os datos da Fundación Española 
para a Ciencia e a Tecnoloxía (2025), as redes sociais e as plataformas de video online, coma 
Youtube ou TikTok, son a principal canle de información científica para a poboación máis nova. 
A aprendizaxe baseada en proxectos, amplamente estendida no ensino das ciencias 
experimentais, favorece o desenvolvemento de habilidades cognitivas, lingüísticas e sociais do 
alumnado, fomentando a súa participación activa, motivación e creatividade (Ruíz e Ortega, 
2022). Esta estratexia implica a coordinación do profesorado das distintas materias, xa que o 
alumnado debe aplicar coñecementos de diferentes disciplinas na realización do proxecto. 
3. Proposta didáctica 
A seguinte proposta didáctica iría dirixida ao alumnado de 1º de Bacharelato da modalidade 
científica, no marco das materias de Cultura Científica e Lingua e Literatura Galega.  O obxectivo 
da proposta é a elaboración e gravación por parte do alumnado dunha peza de divulgación 
científica de tres minutos. 
Este proxecto contribuiría ao desenvolvemento das seguintes competencias clave no 
Bacharelato: comunicación lingüística, matemática e ciencia, tecnoloxía e enxeñería, dixital, 
emprendedora e aprender a aprender. De forma específica, a ABP permitiría traballar as 
competencias recollidas no currículo de Cultura Científica relacionadas coa obtención, selección 
crítica e comunicación da información de carácter científico en distintos soportes. 
A proposta levaríase a cabo preferentemente no terceiro trimestre, como actividade avaliable nas 
dúas materias. Os recursos persoais inclúen unha formadora con experiencia en monólogos 
científicos e os dous docentes das materias antes sinaladas. Pola súa banda, os recursos materiais 
necesarios serían ordenadores ou dispositivos con conexión a internet e cámara, ademais de 
micrófonos. En función da dispoñibilidade de recursos no centro, elixiríase vídeo ou podcast como 
formato para o proxecto.  
A realización do proxecto a final de curso permitiría ao alumnado familiarizarse previamente cos 
distintos bloques temáticos da materia de Cultura Científica. A temática dos monólogos será 
escollida preferentemente polo alumnado en base aos seus intereses, podendo incentivar a súa 
motivación con premios para as tres mellores pezas divulgativas elixidas polo claustro ou por un 
xurado profesional. O proxecto desenvolveríase ao longo de oito sesións, que se detallan na 
seguinte táboa. 

Táboa 1. Temporalización do ABP. 
Sesión 1 Obradoiro de escritura de monólogos científicos: elección do tema, bases de datos para 

a procura de información, consellos para a redacción do texto, etc. 

Sesión 2 e 3 Busca, selección e lectura de artigos científicos relacionados coa temática  
Sesión 4 e 5 Escritura do texto por parte do alumnado (revisión por pares do profesorado) 
Sesión 6 Técnicas de expresión e modulación da voz co docente de Lingua e Literatura Galega 

Sesións 7 e 8 Gravación e edición do monólogo en formato vídeo/podcast 

A avaliación dos monólogos científicos elaborados polo alumnado realizaríase coa seguinte 
rúbrica.  
Táboa 2. Rúbrica de avaliación dos monólogos. 

 MAL REGULAR BEN 

Contido A información que achega 
carece de rigor científico 
(incorrecta ou 
desactualizada) 

A información que achega 
é correcta e actualizada, 
pero non fai mención ás 
fontes 

A información que achega é 
correcta e actualizada e fai 
mención ás fontes 

Estrutura O monólogo non ten 
estrutura circular 

O monólogo ten estrutura 
circular, inclúe chamada 
de atención ao inicio pero 
o peche non é claro 

O monólogo ten estrutura 
circular, inclúe chamada de 
atención ao inicio e peche 
claro 

Oratoria Fala demasiado rápido e 
emprega retrousos  

Fala a un ritmo adecuado 
pero non modula a voz 

Fala a un ritmo adecuado e 
modula a voz 

Posta en 
escena 
 

A súa posición é estática, 
non xestualiza 

Acompaña o discurso con 
xestos, sendo as veces 
excesivos 

Acompaña o discurso con 
xestos, sen ser estes 
excesivos 

4. Conclusións 
A execución desta proposta didáctica permitirá ao alumnado familiarizarse coa metodoloxía 
investigadora e contribuír á divulgación científica en Internet. É presumible que o emprego das 
novas tecnoloxías e a creación de contido audiovisual propio resulten motivadores para o 
alumnado. 

